
trima, satoe dendahan atas iapoenja kabrentian di satengah djalan.

Tapi soeda tentoe sadja Tan Hoe Yoe tida soeka berboeat begitoe.

„Kaloe begitoe, apatah sinshe bisa moendoerken sinshe poenja hari brangkat sampe di hari jang katiga?" kata ia, „Sebab di hari esok dan noesa, kita orang aken bikin pesta perdjamoean boeat mengasi slamet djalan pada sinshe; hari pertama akoe sendiri jang oendang, dan hari kadoea orang-orang toewanja itoe semoea moerid jang mengoendang. Akoe rasa tentoe sinshe tida kaberatan boeat lambatken kaoe poenja brangkat doea hari sadja.”

Tan Ko Wie berpikir sabentaran, oleh kerna sabetoelnja ia tida perloe terlaloe boeroe-boeroe, maka ia pikir katerlaloean sekali djika ia menoelak itoe oendangan jang dilakoeken dengen hati soenggoe-soenggoe

„Oleh kerna akoe djadi maloe hati djika menoelak keras toean poenja oendangan jang manis boedi," kata ia, „maka terpaksa akoe moesti moendoerken djoega akoe poenja waktoe brangkat sampe doea hari kamoedian; tapi lebih dari itoe doea hari, sasoenggoenja tida bisa.“

Tan Hoe Yoe merasa girang sekali mendenger Tan Ko Wie soeka meloeloesken iapoenja oendangan, dan itoe waktoe djoega ia oendang itoe goeroe sekola boeat toeroet doedoek dahar malem sama ianja, oendangan mana ditrima oleh Tan Ko Wie. Biar poen tjoema makanan sari-sari sadja, tapi ada banjak lebih baek dari biasanja, malah ada disediaken djoegoe arak toewa jang baek. Tapi Tan Ko Wie minoem sedikit sekali, sasoedanja tiga tjangkir ia lantas menoelak boeat minoem lebih djaoe.

